
না জানি কি বুঝে পলায় অন্তরে
নিকটে দাঁড়াই যার;

তুলে যদি কভু দেই কা'র হাতে
ঠেলি ফেলে এই হার!

আহা কত প্রাণী হেরি এ কাননে
কতই আনন্দ পায়।

কি কব বিধিরে এ-হেন অমৃত
নাহি সে দিলা আমায়!

ভাবি কত বার ছিঁড়িব এ দাম,
ছিঁড়িতে নাহিক পারি;

তাই দুঃখে ত্যজি প্রণয়ের ভূমি
এ বনে হয়েছি দ্বারী।”

এত কৈয়ে যায় দ্রুতবেগে চলি,
চক্ষে বিন্দু বিন্দু জল;

শুনিয়া কাতর অন্তরে যেমন
জ্বলিল কুট গরল।

ঋষির সংহতি প্রবেশি অরণ্যে
হেরি এবে চারি দিক্—

জর্জ্জরিত তরু, লতা, গুল্ম, পাতা
আকীর্ণ রাশি বল্মীক।

ভাঙ্গিয়া পড়িছে এথা তরুশাখা,
ওথা উন্মুলিত দারু;

হেলিয়া কোনটি রয়েছে শূন্যেতে
হৃত পুষ্প ফল চারু;

কাহার পল্লব ভাঙ্গিয়া দুলিছে,
বিকৃত কাহার চূড়া;

বিদ্যুৎ-আহত বিশীর্ণ কোনটি
মাটিতে পড়িছে গুঁড়া;

যেন বা দুরন্ত অনল-দাহনে
উচ্ছিন্ন করেছে তায়—

